
سەرنجێك

ئێمەمانــان لــە كۆتایی حەفتایەكان و ســەرەتای هەشــتایەكاندا تازە بەرپێی 
دەمانویســت  دایگیرســاندبووین،  شــیعر  خولیــای  و  دەبینــی  خۆمانمــان 
بەخشــندەكان بناســین و بچینــە نــاو ئەزموونی پاراوی شــیعری بێگەردەوە. 
وزەی دەركەوتــووی ئــەم كۆشــیعرانە بــۆ ئێمــە مانــان ئەزموونــی داهێنان و 
خەونــی لاوی بــوون. وەك شــانازیبەخش و جۆرێكــی تایبــەت لــە خەڵات و 
چێژی خەڵات دەمانخوێندنەوە. زریان ـ ئەنوەر قادر محەمەد. گەردەلوولی 
ســپی ـ لەتیــف هەڵمــەت. ســەمای بەفری ئێــواران ـ جــەلال بەرزنجی. دوو 
ســروودی كێوی ـ شــێركۆ بێكەس. دڵدارەكەم پایزە گەواڵەیەك نییە ـ ســەڵاح 
شــوان. شــەو نییە خەونتان پێوە نەبینم ـ عەبدوڵڵا پەشــێو . ژوان ـ محەمەد 
حەمــە باقی.....تــاد، هــەر یەك لەم كۆشــیعرانە جگە لەم كۆشــیعرە، زیاتر 
لــە جارێــك چــاپ كراونەتــەوە. كارێكی زۆر پێویســت و بەجێیــە بۆ ئەوەی 
بــەرەی ئێســتا و داهاتــووش، ئەگەر خواســتی ناســینیان هەبێـــت ئاشــنایان 
ببــن و بناخەكانــی بــەرەی پێشــە خۆیان ببینن و بیانناســن. ئەڵقەی یەك لە 
دوای یەكی بەردەوامیش زیاتر پێكەوە بلكێن و درێژ ببنەوە و خوێنەر پەیدا 
بكەنــەوە. بەئاگابــوون و ســوودوەرگرتنی داهێنەرانە لە ئەزموونی كەســانی 
تر بۆ خەمڵینی كەســایەتی ئەدەبیت، پێویســتی و كارامەیییە. جۆرێك هێز 
و جووڵانــەوەی ئێســتێتیكی لــە جیهانبینیدا یەك دەگرنــەوە، دۆخی ئەدەبی 
ئــەوە قبــووڵ دەكات، ڕەتــی ناكاتــەوە و بەرەكان ســرووش بەیــەك دەدەن. ئەم 
بەرەیە نوێبەخشییەكی بناخەیی و بنەمان، بناخە و بنەماش كۆن نابن، وەك 
پێویستییەك بەردەوام دووبارە دەبنەوە و واقیعێكی مێژوویین، نوێبەخشیی لە 

دەستیانەوە پەرە دەستێنێت و درێژ دەبێتەوە، هەروەها دەستكارییەكی قووڵ و 
هەمەچەشــنیان لە بنیاد و شــێواز و زمان و داڕشــتن كردووە، بۆ تێگەیشتن 
لە چییەتی نوێبەخشــیی شــیعری كوردی و پەروەردەكردنی چێژی خوێنەر 

ڕووەو نوێبەخشی.
بەشــێكی زۆری شــیعری قۆناخی حەفتایەكان دەربڕینێكی توند و سینگ 
دەرپەڕانــدن بــوون بەرانبــەر دیكتاتۆریەتی ڕووخێنــەر و لێوڕێژ لە دەربڕین و 
دانەپەیڤی بژی و بمرێ و بڕووخێنە و دروستكەرەوە و نیشاندانی بۆچوونی 
ســەربازییانە، بەڵام )ســەڵاح شــوان( لەناو بەرەكەی خۆیدا ئەزموونی دەباتە 
نــاو خەســڵەتی تایبــەت و لێڵــی و ئاڵــۆزی لــە دەوری خۆیــدا دەتەكێنێت و 
ڕوونی و ســاكاریی هونەری كردووەتە ئامانج، تیشــكۆی گرینگی بەهرە و 
بیركردنەوەی ملكەچی هەستیاریی ئەدەبی و ئێستێتیكای شیعرین. ڕامانی 
ســەرەكی تەنیــا لــە هەســتیاریی مرۆیی و ئێســتێتیكای شــیعریدا دروســت 
دەبــن و ڕۆڵــی پەروەردەكردنــی چێژی خوێنەر ڕووەو نوێبەخشــی دەگێڕن و 

هەستبەجوانیكردن و كرانەوەی هەستەكانی تێدا لەدایك دەبێت.
هەر لە ڕووتەختی ئەم پێویستییەوە هەوڵم دا ئەم كۆشیعرەش چاپ بكرێتەوە. 
دوای ئەوەی من تایپ و هەڵەچنیم كرد و خستمە سەر ڕێنووسی ئێستا و 
خستمەوە بەردەستی شاعیر خۆیەوە . ئەویش چەند شیعرێكی لاداوە و دوو 
شیعریشــی لــە ژمــارە 2 و 3ی بڵاوكراوەی )ڕوانگە( بــڵاو كردوونەتەوە لە 
كاتــی چاپــی یەكەمیدا دەزگای سانســۆر ڕەتی كردوونەتــەوە. لەم چاپەیدا 
لــە شــوێنی خۆیانــی داناونەتــەوە، هەروەهــا دەســتكاری كەمەیەكی كەمی 

ناونیشان و چەند ڕستەیەكی كۆشیعرەكەی كردوون.
پێكهاتــەی نــاوەرۆك و زەمینەی هێما و هێماپێكراو و هەوەڵ نیگاكانی ئەم 
كۆشیعرە بریتین: لە خەون و بەهرە و بیركردنەوەی گەرمی ئەزموونكارێك و 

ئەزموونكردنی ئێستێتیكییانەی لە هەڵبژاردنی وشە و هەڵچوون و تووڕەیی 
و دەربڕینی هەستییەوە.

بەشــی یەكەمــی شــیعرێكی تێكهەڵكێشــراوە و یەك تانوپۆیــی و بازنەیییە. 
لــە خاڵێكــدا دەســت پێــدەكات و هەڵدەكشــێت و دەگەڕێتــەوە هەمــان خاڵــی 
دەســتپێكردنەوە. لــە چــل كۆپلــە پێــك هاتــووە. هــەر چل كۆپلــەش گەڕانن 
بــەدوای ئەشــقێكی پــڕ حەســرەت و تاســەدار و غوربەتئامێــز. لــە تــەواوی 
شــێواز و شــاعیریەتی شــاعیردا دەبیندرێن و دەبیسترێن، هەروەها ئەو ئەشقە 
لك و پۆپدارە خەســڵەتی كەســی نادیار و ئەفســانەیی و گەردوونی داوەتە 
دڵدارەكەی. شاعیر بۆ هەر كۆپلەیەك ناونیشانێكی داناوە و وەك شیعرێكی 
ســەربەخۆ پێشكێشــی كــردووە. لێــرەدا هەڵوەســتەیەك پێویســتە، ئایــا ئەمــە 
مەبەســتێكی ئەدەبییە، یان هەســت پێدانەشــكانێكی ئەدەبییــە. لە بنەڕەتی 
خۆیــدا یــەك شــیعری مــاوە درێژ خایەنــە )1970– 1975 بەغــدا( و زمان 
و داڕشــتن و فۆرمەكــەی لــە یەك زەمینەدا گەشــەیان كــردووە و دەچنە ناو 
یــەك بۆتەی هونەریشــەوە. پێوەندییــە مانایییەكانیش بەدوای یەكداهاتوون و 
ڕژانە شــیعرییەكەش زۆری خایاندووە. شــیعرەكە یەك ناونیشــان وەردەگرێت 
و ئەوانــەی تــر هەموویــان زیــادن و تاڕادەیەكیــش بەشــێك لە ئێســتێتیكای 

ئەزموونەكەیان كاڵ كردووەتەوە.
لــە بەشــی یەكــەم و دووەم، بــۆ بنەڕەت و چۆنیەتی شــێواز لەناو ئەزموونی 
دوو شاعیردا )جەمال شارباژێڕی و جەلالی میرزا كەریم( دەگەڕێت. دواتر 
لە درێژبوونەوەی ئەزموونی خۆی لە بەشی سێیەمدا دەیدۆزێتەوە. بنەڕەت 
و چۆنیەتــی شــێوازی تایبەت لــە دەرەوەی بیركردنەوەی خۆت نادۆزرێتەوە. 
دۆزینــەوەی بنــەڕەت و چۆنیەتی شــێواز، زمانێكــی وا دەخوازێت هەڵگری 
پرســە قــووڵ و گرانــەكان بێــت و خوێنــەر بچێتە ســۆراخ و بەدواداچوونی و 



دڵدارەكەم پایزە گەواڵەیەك نییە10 سەڵاح شوان

دوور بــۆ داهاتــووی بڕوانێــت. بنەڕەت و چۆنیەتی شــێواز لە نیگا و زەینی 
شاعیردا، خۆی ئامادە و پەروەردە دەكات.

بەشــی ســێیەم بنەمــا و دەركەوتــەی بنــەڕەت و چۆنیەتی شــێوازە، تێیدا بە 
خۆئامادەكردن و شێنەیییەوە بیری لە بنەڕەت و چۆنیەتی شێواز كردووەتەوە 
و پرســی خەســڵەت و تایبەتمەنــدی و گواســتنەوەی خــۆی دادەڕێژێــت و 
شیعری بێگەرد بە ئەزموونی پاراو دەزانێت و بە ئاكامێكیشی دەگەیەنێت، 
لە ساتی تەواو ئازادی شیعریدا شیعرییەتی جەوهەر و بوون وەك ئەفسوونێكی 
هەستی و وشیاری ئێستێتیكایی دەردەخات و هاواری دەرەوە دەبێتە دەنگی 

ناخ و وردبوونەوە لە ناخ.
گوزارشــتكردن لــە وردبوونــەوەی نــاخ زمانێكــی چالاكــی دەوێــت، واتــا 
گــەڕان بــەدوای زمانێكی ڕوون و ئاشــكرای گەردوونی. تا جەخت لەســەر 
چڕبوونەوەی شــیعرییەت و حیكمەتی مانا بكات و بواریش بڕەخســێنێت بۆ 

تێگەیشتن و چێژ و هەستپێكردن.
لــە ڕێــی ئــەم پێزانینەیــدا لەگــەڵ كــرۆك و ناوكــی بوونــدا خەریــك دەبێت، 
هەروەهــا لەگــەڵ نیگەرانــی و نادڵنیایــی هەلــی گفتوگۆ پێــك دەهێنێت و 
پرســیار لەمــەڕ بوونــی كەســی خــۆی دەهێنێتە ئــاراوە و تێكەڵ بە كەســی 
نادیــار و ئەفســانەیی و گەردوونــی دەكات و دەیەوێــت وەڵامــی ئامانجــی 
بوونی خۆی و كەســی نادیار و ئەفســانەیی و گەردوونی دەســت بكەوێت 
و وەك ڕامانێكــی ســەرەكی ڕووناكــی دەربڕینــی بخاتــە ســەر، دەربڕین وەك 
مانای ئەفراندن و ناسینی كەسایەتیی خۆی و ڕزگاركردنی لە نیگەرانی 
و نادڵنیاییدا. پاشان هەناسەدان لە ماڵی داهێندراوی شیعرەكانیدا ئاراستەی 
خــۆی دەدۆزێتەوە. شــاعیری ڕاســتەقینە ناتوانێت خۆیەكــی بێگەرد بێت و 
هەمــان كاتیــش خەڵكانی تر. شــیعر لــەم بارە بێگەردەیدا نهێنییەك ئاشــكرا 

دەكات و دەبێتە هەڵگری ئاماژە و گەشەی سەرسوڕمان. ژیان و گەشەی 
سەرسوڕمان بۆ شیعری بێگەرد ناوەند و ڕامانی سەرەكین.

لەم بەشەدا وشەكانی، كەسایەتیی خۆیەتی و ناتوانین لە جەوهەر و بوونی 
خۆی جیای بكەینەوە. واتا: دووبارە ئەفراندنەوە و داهێنانەوەی كەسایەتیی 
خۆیەتــی. هــەم قســەكەرە و هەمیــش گوێگــر. ئاڵوگــۆڕ و جێگۆڕكــێ بە 
قسەكەر و گوێگر دەكات و دەیانخاتە سووڕی خەمڵینەوە، هێزی خودییانەی 
شیعرییەتیشــی تێدا ڕادەچەنێنێت و گەشــە بە چركەی سەرسوڕمان دەدات، 
هەروەهــا خواســتی گەشــە و درێژبوونــەوەی سەرســوڕمانمان تێــدا دروســت 
دەكات. لــە دۆخــی زماندا وەك جەوهەر و بوونی هەقیقەتێك دەردەكەوێتەوە. 
هەم هەقیقەتی كەسی و هەمیش جەوهەر و بوونی هەقیقەتی شیعری. ڕۆح 
و ژیان لەناو وێنە و فۆرمدا دەخرۆشێنێت و زمان تێیاندا زاوزێ دەكات، بە 
جۆش و شێنەیییەوە پێوەندی و هارمۆنیی نێوانەكان پەرەپێدەدات و لە دڵیاندا 

ئارام دەگرێت.
واقیــع یەكبیــن و ڕووكــەش نییە، تــا زمانێكی یەكبیــن و ڕووكەش بتوانێت 
دەری ببڕێــت و لــە دەقــی ئەدەبیــدا پێشكێشــی بكاتەوە. واقیــع بە چەندین 
چینی ئەستوور و تەنك و لێڵ و ڕوون خۆی پێچاوەتەوە و لە هەندێك باردا 
دەچێتە ئەودیوی لێكدانەوە و زانینەكانی مرۆڤەوە. هێزی زمان دەبێت هەست 
بەو چەندین چینە بكات و چینەكان وەك هەبوون و كێش و قەبارەی خۆیان 
هەڵبداتــەوە و بیانخوێنێتــەوە. وەرگریش ڕابهێنێت لەو ڕووداوانە بكۆڵێتەوە و 
تێیــان بــگات، كــە لــە واقیعــدا ڕوو دەدەن و بۆچووونی خــۆی تێیاندا بەهێز 
بــكات. واقیــع بریتییــە لە بەردەوامبوون لــە گۆڕانكاریی زمــان و هەبوون. 
شــاعیر هەندێــك دانەپەیڤ لە واقیــع و هەندێكی تر لە خەیاڵ وەردەگرێت، 
بۆ بەكاربردنیشی پشت بە ژیانی تایبەتیی خۆی و واقیع و میتافیزیكا و 

خەون دەبەستێت.
لە گۆشــە نیگای درەوشــانەوەی ئێســتێتیكای ناونیشــان و جیاوازیی فۆرم 
و گەشــەی سەرســوڕمانیی مانــا و پرشنگهاوێشــتنی زمانــدا. ئاگــری 
پرۆمیســیۆس وەك مــرۆڤ دەقێكــی كراوەیــە و بــە ناوەندێكــی كاریگەری 
دەچوێنێــت و هەمــوو ژیانــی تێــدا كــۆ دەكاتــەوە و ئامــادەی دەكات بــۆ 
بەگەڕخســتن و بینینــی قووڵییەكانی ناخی خــۆی و قووڵییەكانی پانتایی 
زەوی و هەردوو جیهان لە ئەزموونی جوانی و هاوبەش لەناو وشەدا بەراورد 
دەكات و ڕایان دەگرێت، ئەو جیهانەی پێویســتە داهێنەر هەموو نێوانەكانی 
ببڕێــت و وردەكارییەكانــی ژیانــی تێدا بدرەوشــێنێتەوە و بەرەو خاڵی باڵامان 
ببات. خاڵی باڵا بەمانای ساتی دۆزینەوەی ژیان و خاڵی ڕامانی سەرەكی 
شــیعری بێگــەرد، لــەم بــارەدا دەرگا و پەنجەرەكان بــۆ بیركردنەوە و تێڕامان 
دەكرێنــەوە و جەوهــەر و بوونــی شــتەكان دەردەكەون. هەڵوێســتی شــاعیر لە 
ئــازادی و یاخیبوونــی شــیعر خۆیــەوە دروســت دەبێت و بۆ ویســتی مرۆڤ 
و دەســەڵاتی ئــەدەب و ئــەوە تێدەكۆشــێت لــە بەیانییەكــی پــڕ لــە شــەونم و 
گەرمبوو بە گزینگ و بۆنوبەرامەی پاكی و هەمەچەشن لەناو ئاگرەكەی 
پرۆمیســیۆس تێبپەڕێــت و ژیانێــك وێنا بــكات. ئەو ژیانــەی بەناو ئاگری 
پرۆمیسیۆسدا تێپەڕیبێت و لە هەموو پیسی و خڵتێك پاڵاوتراو بێت و خاوێن 
كرابێتەوە، ئینجا لەناو شیعرەكانیدا دایبمەزرێنێت و نوێنەرایەتی شیعرییەتی 

جەوهەر و بوون بكات.
ئــەم شــاعیرە شــاعیرێكی سیاســی، یــان حزبــی نییــە. لــە هیــچ دەقێكیدا 
دەربڕینێكی لەم شــێوەیەم نەخوێندووەتەوە، بەڵام بیر و بیركردنەوەی سیاســی 
لــە شــێوە و فۆرمــی ئێســتێتیكی هەیــە و زۆر هەســتیارە بەرانبــەر ڕووداوە 
نەتەوەیی و نیشــتیمانییەكانی خۆی. نموونە نســكۆی شۆڕشــی ئەیلوول بە 

شێوازی جودای دەربڕینەوە وەك نووسەرێكی بەرپرسیار بەرانبەر بە نووسین، 
دەربڕینی لێ كردووە. چ وەك پێشبینیی نسكۆكە و چ وەك هەست گەرمی 
كۆمەڵگای كوردی بۆ هەســتانەوەی شــۆڕش. چش وەك گەشە و ڕوودانی 

كارەساتی خۆبەخۆیی دوای نسكۆ و هەستانەوەش.
من ڕێز لەئەزموون و توانای ئەم شاعیر و چیرۆكنووسە دەگرم، كە زمان و 
ئەدەبی كوردی لە شێوە و فۆرمی ئێستێتیكییەوە دەوڵەمەند كردووە و بەرەو 
خاڵی باڵای بردووە. زۆر لەوەش دڵنیام پێویستە كۆشیعری )دڵدارەكەم پایزە 
گەواڵەیەك نییە( و كۆشیعری )شەوێك لەشەوانی سیمرخ( و كۆ چیرۆكی 
)ئەســتێرە بەرزە( جارێكی تر بخوێنینەوە و بیناســینەوە. بەناسین و جارێكی 
تر خوێندنەوەی، ناوەندە ئەدەبییەكەی كوردی ئەزموون و توانای ئەو، باشتر 
دەبینن. دواتر دەكەونە بەراوردكردنی ئەنجامەكەی لەگەڵ ئەو بوونە قووڵەی 
لــە هەقیقەتــی ئەدەبەكەیــدا هەیــە و وەك ڕووداوێك ئاشــكرای كــردووە. ئەو 
بەراوردكردنە لەناو جووڵەی ئێســتێتیكی ڕاســتیی بووندا دروســت دەبێـــت و 

دەردەكەوێت و پێوانەی بۆ دادەندرێت.

سەباح ڕەنجدەر
28\1\2014 هەولێر 

بەشی یەكەم

دڵداری سەرەتا و كۆتایییە

دڵدارەكەم
ئەگەر تەمەن هەزار ساڵ بێت

من تەنیا ئەو ساتەم دەوێ
كە جێگای لەناو دڵتدایە

من ئەو دێڕە شیعرەم دەوێ
ئاوازی لەناو دەمتدایە

ئەگەر تەمەن
سەراپا هەر ئازادی بێت

ختووكەی ماچی شادی بێت
من بەندیخانەی دڵی تۆم

بە گشت كۆت و بەندێكەوە
لەلا خۆشترین بەهەشتە

بەڵام تەنیا
هەر ناوی خۆم لەسەر دەرگاكەی نووسرابێت

بە تەنیا هەر منی تێدابێت
دڵدارەكەم ئەی ئاسوودەیی و ڕۆشنایی 

                              1970/3/27 بەغدا

ئاگر و پووش

دڵدارەكەم
پەلكەزێڕینەی دوای وەشتی

خەونی بەهاری شارەكەم
با سەر پەنجەم پڕ ئازاری

وێڵی ناو دێڕی دێراوی وشەكانم
تاوێك دەرگای

بەهەشتی سینە نەرمەكەت
بكاتەوە

با لەگەڵ ئەستێرەی گەشی
سەر لێوی دوو خۆری گەرمی

ئاسمانی سینە گەرمەكەت
خەوێكی خۆش بیباتەوە

با لێوی وشكی شیعری
هەڵقرچاوم

بگاتە سەر گۆی مەمكەكەت

با كۆرپەی خەیاڵ و هەستی
سەرما بردووی

ناو دێڕی ساردی مەبەستی
تاسێنراوم

تاوێك لە باوەشی تۆدا 
ژێربێتەوە

دەست بنێتە ناو هێلانەی ئاوریشمینی كەزی و پرچت

                            1970/5/3 بەغدا

خەون دەبینم

دڵدارەكەم
تریفەی مانگی بێگەردی

سەر لێوی فێنكی بەفری بەهارەكەم
من دەمەوێ

كۆترێكی چاو شیرین بیت
لە پەنجەرەی ژوورەكەمدا

بۆم بخوێنی
لە بن ئاسمانی تەمەنە دوورەكەمدا

بە دوو باڵی نەرم و سپی
شنەی پاكی خۆشەویستیم

بۆ بهێنیت
من دەمەوێ

كۆترێكی لاساربی وەك دڵی خومار و هارم
بزێو بی وەكو پەپوولەی دەمەوبەیان

كاتێ گەردەلوولی ژیان
بەرەو ڕووت هات

دڵە بچكۆڵەكەت تەنیا
بۆ كۆشی من هانا ببات

         1970/7/21 بەغدا

پەیژەكانی خۆشەویستی

دڵدارەكەم
ئەی زنجیری ئاڵتوونینی گەردنی دڵە خومار و هارەكەم

بەدەنگ و بێدەنگ خۆشم دەوێی
تا ئەو كاتەی تیشكی مردن

قژی بەفرین بەسەر شانتدا شانە دەكات
لە ناسكیی مەمكەكانتدا

كۆرپەیی خۆمم دۆزییەوە
چۆن دەتوانم بەدەنگ و بێدەنگ خۆشم نەوێی

لە لەرەی سینە هارەكەت
بێ ئارامیی تەمەنی خۆمم بینییەوە

چۆن دەتوانم بەدەنگ و بێدەنگ خۆشم نەوێی
بەدەنگ و بێدەنگ خۆشم دەوێی

بەچەشنی سادەیی ئاو
بە ئەندازەی باڵی فڕین

بە ئەندازەی گەرمیی هێلانە
بە ئەندازەی خەندە و گریان

بە ئەندازەی مردن و ژیان
بە ئەندازەی نازداری چرا و چرا بەدەستان

سەرسامی خۆشەویستیتم و لە بنار چیات ڕاوەستاوم

                                                     1970/9/3 بەغدا

دڵداری ئاونگی خەونە

دڵدارەكەم
یاخیبوونی من لە یاسای ئەم كۆمەڵە 

لەوەدایە
تا ئەوپەڕی خۆشەویستی خۆشم بوێی

سەركەوتنی ژیانی من لەم جەنگەڵە 
لەوەدایە

تا ئەوپەڕی جوانپەرستی خۆشم بوێی
گیانی گیانان 

خۆشەویستی لەناو ئێمەدا تاوانە
بۆیە منیش

بە ژینی كۆن و نوێمەوە
لەناو چاوەكانی تۆدا دەتوێمەوە

لە جێی باڵێك بە هەزار باڵ 
بەناو هەوری ئێجگار نەرمی

دووریماندا
بەناو جیهانی ئەستێرەی

ڕووی ئاسماندا
لەگەڵ یادی گلێنەی چاوی شەواندا

دێم بۆ لات دێم
لەگەڵ گۆرانیی فریشتەی

بەربەیاندا

بێ سرەوتن
وەك ئیلهامی شیعر وتن

بەبێ كردنەوەی یەخەكەت
دادەكشێمە ناو دڵتەوە

ناو بەهاری
بێ لك و پۆپی ئازاری

پڕ گوڵتەوە
با دەرگاكانم لێ داخەن

با پەنجەرەی ژوورەكەتم لێ تاریك بكەن
لەگەڵ سروەی خەونبینیندا

دەڕژێمە ناو چاوەكانت
لەگەڵ تیشكی ئێجگار كزی

مانگی شەوانی دێریندا
دەخزێمە ناو گەرمی لەشت

               1971/2/12 بەغدا

حیكمەت لە سەنگەردا

دڵدارەكەم
ئەگەر هەواڵپرسكرام و دەفتەرەكانی سەرشانم كرایەوە 

لە ڕۆژانێكی وا سەختدا
لە بن شەوە زەنگی بەختدا

لە شوورەی ئاگر و سیما
چۆن دەتوانم خۆشم بوێی

دڵدارەكەم پێیان دەڵێم
ئەگەر لام بی لە سەنگەردا

لەگەڵ هەموو گوللەیەكمدا
كە دەینێم بە دوژمنمەوە

ماچت دەكەم
لە دیلیمدا

تا پەتیش دەخەنە ملم
ناوت دەبەم دڵدارەكەم

          1971/4/2 بەغدا

ئەشكەوت و پشكۆ

دڵدارەكەم
چاوەكانت

لە ناخی ئاڵۆزاومدا
لە دەروونی تاریكی بێ هەتاومدا

وەكو دوو پشكۆی ئاڵ ئاڵی
ئەشكەوتێكی شەو كەژەكان

لە چاوەڕوانیی گەرمدا
تا بەیانی هەر دەسووتێن و چاوی چاوەڕوانی دەگێڕن

وەكو دوو سەرچاوە و كانی
وەك دوو دڵۆپی بارانی
نیوە شەوێكی هاوینان

لە دڵی مندا ڕواوە
چاوەكانت

لە دنیایەكی بێ مانگ و ئەستێرەدا 
دوو ناو و دوو خۆرەتاوە

  
       1971/11/25 بەغدا



25 سەڵاح شواندڵدارەكەم پایزە گەواڵەیەك نییە

سیمرخی دوورگەی خەم

دڵدارەكەم
فرمێسكی خوێنی هەڵاتووی

چاوی دڵە بێدارەكەم
بە شەوانی

پاری ئەم وەختەمان بڵێ
چاوی خەمی بێ ئارامیم

بەس بكێڵێت
پار ئەم كاتە 

وتم دڵمت لە جیاتی زێڕ
بۆ دەكەم بە ئەڵقەی نیشان

بەڵام زەوی
بە دەوری خۆری گیراودا

سووڕێكی خوارد
هەزاران ئەستێرە داچۆڕان

مانگی چواردە هەزاران جار لە ئاسمان تۆرا
منیش هێشتا

لە دوورگەیەكی زۆر دووردا
لەگەڵ هەنیسكێكی سووردا

هاوار دەكەم
هانا بۆ یادی تۆ دەبەم

تۆش مەلێ بووی هەر نەهاتی



دڵدارەكەم پایزە گەواڵەیەك نییە26 سەڵاح شوان

هەزاران جار لەناو لۆكەی گەرووی كانیدا خنكام
هەر نەهاتی

دەسا توخودا
تەنیا ئەمجارە بێت و بەس

لەگەڵ شەوانی
زستانی ڕابوردوودا

بۆ دنیا پڕ ئازارەكەی
نزیكی خۆتم بەرەوە

ئەمجارەش ئاشتم كەرەوە
دڵدارەكەم

           1971/12/21 بەغدا



27 سەڵاح شواندڵدارەكەم پایزە گەواڵەیەك نییە

گەڕانەوەی باڵندەیەكی هاوینە

دڵدارەكەم
كاتێ پاپۆڕەوانەكەی كەشتیی گیانم

لە دەریای جوانپەرستیدا
بۆ مرواریی چاوەكانی تۆ خۆی خنكاند

گەڕامەوە
لەگەڵ گەڕانەوەی خۆردا

بۆ باوەشی ئاسۆ سوورەكەی جارانت
بۆ باوەشی پێكەنینی وەك بارانت

گەڕامەوە
دیسانەوە بۆ بەر لێزمەی

بەفر و باران گەڕامەوە
وەكو عیسا 

بە چوار مێخەكەی كۆڵمەوە
بۆ كۆشی پڕ شین و گریانی ئەزەلی 
بەرەو ئاسمانە شینەكەت گەڕامەوە

وەك چۆن پەڕەسێلكەیەكی پاش زەردەی خۆر
هێلانەكەی ون كردبێت
ئەوها بەناخی نەهەنگی
شارەكەمدا بە دڵتەنگی

دادەچۆڕێم
لە گیانی خۆم 



دڵدارەكەم پایزە گەواڵەیەك نییە28 سەڵاح شوان

لە جوانیی هەر هەموو دنیا 
لە دنیای مەستی دەتۆرێم

تا لە چاوی ئارامی تۆدا دەمرم و دەژێمەوە
خوێنی ڕژاوی تەمەنم

بە گەرووی دەریای جوانیتدا
دادەچۆڕێ

لە جیاتی ئەو 
شیعرێكی بە ڕەنگ و بۆن دێتە دەرێ

                           1971/12/18 بەغدا



29 سەڵاح شواندڵدارەكەم پایزە گەواڵەیەك نییە

باران و دابارین

دڵدارەكەم 
هەندێك جار كاتێ لە لانەی

خۆشەویستیی تۆ دەتارێم
لەگەڵ گزنگی سواوی ئێواراندا

لەگەڵ بارانی زستاندا
وەكو فرمێسك دادەبارێم

بەسەر گەڵای 
وەكو دڵی هەڵقرچاوی

پایزی كوێستانەكاندا
بەسەر برینی گەشاوەی دەروونماندا

بەسەر قژی ئاڵۆزاوی
سینگی ڕووتی چیاكاندا

بەسەر ژاندا
بەسەر خەوی بەیانیاندا

وەكو ئاونگ
وردە وردە دادەبارێم

 
   1971/12/22 بەغدا



دڵدارەكەم پایزە گەواڵەیەك نییە30 سەڵاح شوان

پڕكردنەوەی پیاڵە بەیاد

دڵدارەكەم
دەزانی ئەم شەو بە مەستی

تا ئەوپەڕی خۆشەویستی
تاسەت دەكەم

هەرچەند پیاڵەكەم بەتاڵ بێت
لە تیشكی چاوی كاڵ كاڵت

بە یادی لێوی ئاڵ ئاڵت
 من پڕ پڕی دەكەمەوە

 
      1971/12/16 بەغدا



31 سەڵاح شواندڵدارەكەم پایزە گەواڵەیەك نییە

تەما لە نیساندا

دڵدارەكەم
ئەوا دیسان دڵی شێتم

دڵی دایم تەماپێتم
وەكو نیسان

گوڵی سووری تێ ڕواوە
گڕی لە دەریای ئارامی
زەردهەڵگەڕاوم بەرداوە

ئەگەر ئەشكەنجەی تەمەنیش
لە دەستەكانی تۆدا بێت

هێشتاكە هەر ماچیان دەكەم 
دڵدارەكەم

شەوانی ژینی داهاتووم
یەك بە یەك دادەگیرسێنم

لە گڕی لێوەكانتدا
خەمی هەڵوەریوی دوێنێم

دەسووتێنم
كە تۆ هەڵدێی

ئیتر هەرگیز مانگ و خۆرم لێ هەڵنایە
كە تۆ هەڵدێی ئیتر هەرگیز

شەوی تاریكم لێ دانایە
تۆ وەك شۆڕش



دڵدارەكەم پایزە گەواڵەیەك نییە32 سەڵاح شوان

گڕ و كڵپەت
لەناو خوێنی تووڕەمدایە

گڕ و كڵپەت
وەكو شۆڕش تاهەتایە

لە ناخمدایە
دڵدارەكەم

1971/12/30 بەغدا



33 سەڵاح شواندڵدارەكەم پایزە گەواڵەیەك نییە

ئەوپەڕی حەز

دڵدارەكەم
حەز و ویستما ئەمەیە

یان لەناو بەهەشتی سووری
شۆڕشێكی زۆر پیرۆزدا

من بكوژرێم
یان بە گەرمی لێوانی تۆ

لەگەڵ سۆزدا
دابگیرسێم

           1972/1/3 بەغدا



دڵدارەكەم پایزە گەواڵەیەك نییە34 سەڵاح شوان

فێربوونی دڵداری و یاخیبوون

دڵدارەكەم
فێری یاخیبوونم كردی
بۆیە لە خۆم یاخی دەبی

خۆشەویستیم شۆڕشێكە هەتا مابم
من هەرگیز لێی یاخی نابم

دڵدارەكەم
دڵداریش من فێرم كردی
دڵداریش تۆ فێرت كردم

دڵدارەكەم

          1972/1/22 بەغدا



35 سەڵاح شواندڵدارەكەم پایزە گەواڵەیەك نییە

دڵبەرزی دڵداری

دڵدارەكەم 
لە شارێكدا كە هەموو شاعیرەكانی فرمێسكێكن

بەسەر گۆنای هەڵقرچاوی پردەكاندا دێنە خوارێ
هەموو ساڵێك 

سەد بووكە بارانە دەكەن
تا بارانیان لێ ببارێ

لە شارێكدا
كە خۆشەویستی سواڵكەرە

سواڵكردنی تێدا تاوانە
بە بەرچاوی پۆلیسی سەر جادەكانەوە

دڵداریت لەگەڵدا دەكەم
دڵدارەكەم

         1972/1/29 بەغدا



دڵدارەكەم پایزە گەواڵەیەك نییە36 سەڵاح شوان

هاوار بەڕووی دەرگاوە

دڵدارەكەم
هەموو خەڵكی دەڵێن گوایە

دڵداریی من لەگەڵ تۆدا
تەنیا مردنی لەدوایە

منیش ئەوەن
سەیری چاوەكانی تۆم كرد

تا چوومە ناو بیلبیلەی چاوەكانتەوە
ئەوەن هانام بۆ دارستانی خەواڵووی

چاوەكەت برد
تا تۆ بوویتە گلێنەی هەردوو چاوەكەم

تا تۆ بوویتە گوللەی خەمی
دەستە چەپە نەبڕاوەكەم

لەبەر دەروازەی بەهەشتی
وەرزەكانتدا

چەند دانیشتم
دەریا دوورەكانی دنیام ژیر كردەوە

عیسام بە كۆرپەیی دیسان
بۆ كۆشی مریەم بردەوە

كۆتری مەرگ 
هەزاران جار هات و لەگەڵمدا
تا دەستی شل بوو لە دەرگای



37 سەڵاح شواندڵدارەكەم پایزە گەواڵەیەك نییە

شەفەقی چاوەكانتی دا
لە سینگمدا هێلانەشی كرد
چەند پێكەوە هاوارمان كرد

دەسا دەرگا بكەرەوە
تا پێكەوە بووینە گریان

شیعرەكانم
لە سنووری ونكراوی مەمكەكانت

بە تاوانی پەڕینەوە
لە بەندیخانە توندكران

وشەكانم 
لە مەداری خۆیان دەرچوون

وەكو ئەستێرە داگیرسان
دڵدارەكان

سەیرێكی ئاسمانی شەویان كرد
دەستیان كردە پڕمەی گریان

                  1972/2/3 بەغدا



دڵدارەكەم پایزە گەواڵەیەك نییە38 سەڵاح شوان

لێت دەگەڕێم و دادەگیرسێم

دڵدارەكەم
لەناو ئەشكەوتی دەماری لەشی ساڵانی مێژوودا

گەڕام گەڕام بۆ سێبەرێك یان شوێن پێیەك
بە دوای تۆدا چاوەكانم كردە هەڵۆ

بەسەر ڕێگا چڕەكانی سەدەی بیستەمدا گەڕام
هەواڵی تۆم لە خەنجەرەكەی دەستی زین

لە لاشەی مردووی مەم پرسی
تا كڕنۆشم بردە بەردەم هەزاران سكی برسی

شیعرەكانم كردە خۆراكی منداڵی ناو بێشكە سووتێندراوەكان
وشەكانم كردە پێشمەرگە و هانم دان

بە پەلكەكانی سەر شانتدا سەركەونە بان
كە گەیشتنە ڕوانگەی چاوەكانی تۆ هەموو كوژران

 
                                                 1972/3/1 بەغدا



39 سەڵاح شواندڵدارەكەم پایزە گەواڵەیەك نییە

هێلانەكەت جێ نەهێڵیت

دڵدارەكەم
سەنگەرێكم لەناو دڵمدا

بۆ چاوەكانت لێداوە
بۆ بە چۆڵی جێی دەهێڵی

بەهەشتێكم لە جیهانی شیعرەكانمدا بنیات ناوە
بۆچی بە چڕنووك دەیكێڵی

كە منداڵ بووم 
تۆ فێری دڵداریت كردم
ئێستاكە بۆ بەجێم دێڵی

دڵدارەكەم 

         1972/3/18 بەغدا



دڵدارەكەم پایزە گەواڵەیەك نییە40 سەڵاح شوان

تەلیسمێكی شكاو

دڵدارەكەم
لە سێبەری چاوەكانتدا

خەمی دوای مردنی ژان داركم نۆش دەكرد
لە دارستانی پۆلیڤیای قژی تۆدا

چەندین شەو تاكو بەیانی
ئاگرم بۆ شەوی نەخەوتن خۆش دەكرد

بەڵام گیانی گیانان
تا ئەو كاتەی

لە پەنجەرەی گەردوونەوە
نامەی دڵداریت بۆم هانی

نەمدەزانی
كاتێ كە ماچی ئاگری ئاسۆی لێوەكانت دەكەم

كاتێك هانا
بۆ مەرگی باوەشت دەبەم
چاوی پڕ قینت دادەخەی

نەمدەزانی كاتێك دڵم
لەو دیو شوورەی

شارە بێ دەروازەكانەوە
خۆی هەڵدەدا

لەبەر پێتدا دەكەوێتە باڵەفڕێ
دەستی بەزەیی بۆ دەبەی



41 سەڵاح شواندڵدارەكەم پایزە گەواڵەیەك نییە

دڵدارەكەم
كاتێ ڕقی چاوەكانت

بەسەر شاری نەهامەتیدا ببارێنیت
لەسەر ڕێگای بەرەوژووری بێ سنوورمدا

هەزار پشكۆی چڵە زەیتوون
بە ناوچەوانمەوە دەبەیت

 
            1973/2/2 بەغدا



دڵدارەكەم پایزە گەواڵەیەك نییە42 سەڵاح شوان

چاوەكانی تۆ نەورۆزن

دڵدارەكەم
بەفری زستان

لەسەر لێو و مەچەك و چاوی هەژاران توایەوە
ڕەشەبای ڕێگای نەهاتی

گڕی سووری ڕێگاكانی بەجێهێشت
بە گەرووی تاریكە شەوی دوێنێماندا كشایەوە

بەڵام هێشتا چاوانی تۆ 
ئاوڕێكیان بەلای چەپدا نەدایەوە

هەموو نێرگز و گوڵاڵەی ئەم وەرزەمان 
لەلای چەپی ڕێگا و ڕووبارەكانەوە چاو هەڵدێنن 

هەموو گوڵاڵە و نێرگزی وەرزەكانی داهاتووشمان 
لەلای چەپی ڕووبار و ڕێگاكانەوە سەر دەردێنن

                                           1972/2/28 بەغدا



43 سەڵاح شواندڵدارەكەم پایزە گەواڵەیەك نییە

میهرەجانی خەم

دڵدارەكەم
شۆڕش پەڕەسێلكەیەكی پێنج وەرزەیە

لە بنمیچەی گشت دەروونێكی ڕووناكدا
لانە دەكات

شۆڕش لە خوێنماندا دەژی
شۆڕش كۆترێكی سوورە

نامەكانمان
بۆ ئەوپەڕی دنیا دەبات

لەگەڵ هەڵچوونی ئاگری زەماوەندی ئەم جەژنەدا 
بۆ چاوەكانت دەگەڕام

چاوەكانت لە میهرەجانی دڵمدا لێم ون ببوو 
چاوەكانتم لە میهرەجانی دڵمدا دۆزییەوە 

چاوەكانتم لە میهرەجانی دڵمدا حەشاردابوو 
دڵدارەكەم

                                       1972/8/16 بەغدا



دڵدارەكەم پایزە گەواڵەیەك نییە44 سەڵاح شوان

جەژنانەی من

دڵدارەكەم
بۆ جەژنانە

لە چاوی ژیان و مانت
من تەنیا ماچێكم دەوێ

بەبێ ماچی چاوەكانت
جەژنانەی من برینێكە

لەودیو دەرگای دەروونمەوە
ڕاوەستاوە

بەبێ ماچی چاوەكانت
نەورۆز لەناو دڵی مندا

سەربڕاوە
دڵدارەكەم

        1973/3/3 بەغدا



45 سەڵاح شواندڵدارەكەم پایزە گەواڵەیەك نییە

خۆرنەدیدە

دڵدارەكەم 
تەنیا منم

لە شەوێكی وا درێژدا
تا یەك بە یەك ئەستێرە هەڵواسراوەكان
لە خوێنی شەفەقی دڵیاندا دەگەوزێن

چاوەڕوانی دەركەوتنی چاوە خومارەكانت دەكەم
تەنیا منم لە شەوێكی وا درێژدا

چاوی بێداری 
بە سینەی خۆرنەدیدەتەوە هەڵدەخەم

من جۆگاتم 
بەسەر شوورەی شارەكەتدا

هەزاران نامەی
دڵداری دێنم و دەبەم

من بێستوونی پەیمانەكانتم خستووەتە
دڵی گەردوونی خەمەوە
بە شمشێری دوودەمەوە

بە درێژایی شەوێكی ئاوەها درێژدا
لەگەڵ ئەژدیهای حەوت سەری

نائومێدیدا شەڕ دەكەم
دڵدارەكەم

                      1973/3/28 بەغدا



دڵدارەكەم پایزە گەواڵەیەك نییە46 سەڵاح شوان

ئەژدیها و ئاو

دڵدارەكەم
دەڵێن نۆرە هاتووەتە سەر من و دەبێت

ئەمشەو تۆ بە دیاری ببەم
تەنیا تۆم هەی

با شار لەناو هەرا و زەنادا بخنكێت
با منداڵان

تینووێتی لە مەمكی دایكیان بخۆنەوە
با پیاوە ماقووڵانی شار
هەر بیڵێن و بیڵێنەوە

تەنیا تۆم هەی
بە درێژایی هەزاران شەوی وا درێژ

چاوەڕوانی
یەكەم هەنگاوی تۆ دەكەم

هەر بە تەنیا كۆشكی تەلیسمبەندی ئەمشەو بەجێ بێڵە
هەر تەنیا بۆ تاكە جارێك

بە بۆمبای چاوە جوانەكەت
دەروونی تاوان بكێڵە

بەدرێژایی هەزاران شەوی وا درێژ
تا ڕۆژ هەڵدێت ماچت دەكەم

تەنیا تۆم هەی
دڵدارەكەم

ئەو شەوەش كۆتایی هات و بە دوایدا شەوێكی ئێجگار درێژتر 
ڕووی گەردوونی داگرتەوە 

چاوە هەڵخراوەكانی دامێنی خەونی بوونی گرتەوە
خەون لەبەر دەروازەی دڵیدا سەربڕابوو 

دڵدارەكەم
من بووم ڕێگای كاكێشانی شەوەكانم

بۆت دەنەخشان
من بووم دەریا شینەكانم

بە خوێنی شیعر سوور دەكرد
من بووم نامەی دڵدرانم

بۆ هەر هەموو قوژبنێكی دنیا دەبرد
من بووم خشتەزێڕی ژێر سەری منداڵە هەژارەكانی

سەر شۆستەی گشت بەندەرەكان
من بووم باران پەڵەی یەكەم وەرزی گریانی قەڵەمم

بۆ تۆ باران
من بووم

ئەم وت تەنیا هەر تۆم هەیە
تەنیا تۆ هەی

تەنیا تۆم هەی
دڵدارەكەم

                 1973/5/1 بەغدا

ڕێی كاكێشان

دڵدارەكەم 
چاوانی وەنەوزی ڕێگای

پڕ ئەشكەنجەی وشەكانم
بڕیوەتە خۆرێكی لە خوێن دروستبوو

خۆرێكە وا بە ناوچەوانی تۆوەیە
دڵۆپ دڵۆپ

دەڕژێتە جێی ماچەكانم
كە ڕێگاكان بەرەو خوار بن

كە ڕێگاكان
قەرزی كۆنبووی سەدان بەهار بن

من گشت بەهار و پایزێك
من گشت پایز و بەهارێك

ڕێی كاكێشان
ڕێگای سیمبەندی كێوی خوێن

ڕێگای لە سێدارەدانی هەزاران بەڵێن
دەگرمەبەر

كاتێك زەنگی كاروانی شەو
لە ڕێگای خۆیان بێزار بن

من لە جێی گشت 
مەنزڵگا و كۆنە هەوارێك

ڕێگاكەی تۆ

ڕێی كاكێشان دەگرمە بەر
دڵدارەكەم

لەسەر سینگی گەرمی تۆدا
پشكۆی ئاڵ ئاڵم داناوە

كڕێوەی ئەم شەومان دیارە
سەدەی سەهۆڵبەندانێكی وا لە دواوە

بمگرە سینگی خۆتەوە
تەنیا تۆم هەی

دڵدارەكەم

                          1973/5/25 بەغدا

وێنەی سوارێكی سوورپۆش

دڵدارەكەم
دنیا گڕە و چەشتەنگاوە

دڵی منیش گۆمێكی لێڵ و شڵەقاوە
وێنەكەی تۆی

تێدا دەشێوێت و وەكو 
خوێنی دڵدارە نەناسراوەكان

دەیداتە ئەم لا و ئەو لاوە
دڵداریی من خوێنی خۆرە

بەسەر گۆنا و لێو و مەمەكانی تۆدا
دەڕژێتە خوار

چنگی گڕی ئەستێرەیە
لەژێر سوخمەی سووری خەمەكانی تۆدا دەخەوێت

چەند بانگی كەن نایەتە خوار
 

                                                1975/6/16 بەغدا

دوورگە و ڕاوەماسی

دڵدارەكەم
تۆ خەونیت و هەموو شەوێك تا بەیانی

دەتخۆمەوە
بەڵام كاتێ كە خۆر هەڵدێت

بە تینووێتی
بەرەو دوورگەی ڕاوەماسی دەڕۆمەوە

تۆ دوورگەی خەمیت و منیش 
دەریاوانێكی بێ كەشتی

نە دەمەوێ و نە دەشتوانم
خۆم لە باوەشی خەمی تۆ

ڕزگار بكەم

  1975/7/1 بەغدا

كۆشكی گیان

دڵدارەكەم
گیانی گیانان

كۆشی كۆتایی منیت و كاتێك
كە لێت دووركەومەوە

نازانم چۆن باست بكەم
دڵدارەكەم دڵداری خۆڵ و ئاگر و با و ئاو

                                 1975/7/3 بەغدا

ئەگەرەكان

دڵدارەكەم   
ئەگەر ون بم و بمدۆزنەوە 

بەسەر هەموو
ئافرەتە نازدارەكانی دنیادا دابەشم بكەن
ئەگەر لە لەشمدا بخنكێم و ماسییەكان

لەتە گۆشتەكانم قووت دەن
ئەگەر ئەستێرەكانی ئاسمان

لە لێواری
برینەكانمدا شین بن

هەتاو لە باوەشی گەرمی بەهارەیدا
تێر تێر بمتوێنێتەوە

ئەگەر شەوەكان یەك لە دوای یەك
بملاوێننەوە و تا بەیان

هەر ماچم كەن
هەرگیز تاسەی ماچی چاوە شیرینەكەی 

تۆم لە دڵدا ناشكێت 
ئەگەر بێتو هەموو بارانی وەرزەكانیان

بەسەر ڕوومدا ببارێنن
ئەگەر كانییەك بم و هەموو باڵندەكان

گشت ئێوارە و بەیانیانێك
تێر تێرم لێ بخۆنەوە



دڵدارەكەم پایزە گەواڵەیەك نییە54 سەڵاح شوان

ئەگەر ڕێبوارە ماندووە بێ مەنزڵگاكان
تۆزی خەم و برسێتیی ڕێگای نەهاتیان 

لە لێوارمدا بشۆنەوە
هێشتاكە هەر توێژاڵی تینووێتیی لێوم 

بۆ كانیی لێوەكانی تۆ ناوەرێت 

    1975/7/28 بەغدا

بارخستنی شەو

دڵدارەكەم
لە دوورگەی دەروونی مندا

شەو باری خستووە و هەرگیز
خۆر هەڵنایەت

شەو كشی دێت و هەر چەندە
ڕای بكێشیت

هەرگیز كۆتایی پێ نایات
تۆش مەستیت

خەونی هەزار ساڵەت لێ كەوتووە
منیش هەرچەند دەكەم

تەنیا وشەیەكت بەسەر لێودا دانایات

      1975/8/1 بەغدا

چرایەكی كز

دڵدارەكەم
من بە سەرخۆشیش هێشتا هەر

گیای ڕواوی ناوخۆڵەكەتم خۆشم دەوێی
دەزانم تۆ بۆ من نیت

هێشتاكە هەر كانی و ئاواتم خۆشم دەوێی
دەزانم تۆ بۆ كەس نیت

بۆ هیچ كەس
هیچ كەسێك نابیت

بەڵام من هەر خۆشم دەوێی
دڵدارەكەم

      1975/8/7 بەغدا

ئەستێرەیەكی خەمناك

دڵدارەكەم
دەپرسن من چیم و بە چی دەبم

من ئاگری جەرگ و هەناوم و لە وەتەی هەم
هەر دەسووتێم

پیاوە ماندووەكانی
سەر دڵی ئەم ئەستێرە بۆرە

دەماری گرژی مێشكیان
بە دووكەڵم زاخاو دەدەن

منیش هەرگیز
لە خۆم زیاتر هیچی ترم پێ ناسووتێت

من ئەستێرەیەكی تەنیام
هەموو شەوێ تا ڕۆژ هەڵدێت

لە دەستی جیهان ڕادەكەم
سبەینێ كە چاو هەڵدێنم

لە سەرەتای ڕێگاكەی دوێنێكەی خۆمدا داندراومتەوە

                1975/8/8 بەغدا

سیزیف سەیری مەرگ ناكات

دڵدارەكەم
من مرۆڤم

حەز لە دڵداری و خواردنەوە و مەرگ دەكەم
سیزیفێكم

تاكو مەرگ
بەو چاوە كاڵانەیەوە

چاوەڕێی گەڕانەوەم بێت
دڵداری لەگەڵ دەریادا
دڵداری لەگەڵ جۆگادا

هەرگیز ناكەم

       1975/8/18 بەغدا

ڕۆژەكانی سیزیف

دڵدارەكەم
من سیزیفێكم گشت ڕۆژێك

بە پێپلیكانەی شكاوی

تیشكی گەردگرتووی هەتاودا
بەرەو لای تۆ سەر دەكەوم

لەگەڵ ئاوابوونی خۆردا
پێپلیكانە دەڕووخێت

منیش لە جێگاكەی دوێنێ شەوی خۆمدا
بە تەنیا بێ تۆ دەخەوم

خەوێك هەموو دنیا دێتە خەونم

                    1975/8/22 بەغدا

سووتان لە شەودا ڕووناكی هەیە

دڵدارەكەم
شەو سێ بەشی ڕۆیشتووە

هەموو شەوێكیش هەر شیعر
بۆ ڕەنگاوڕەنگی چاوانی تۆ دەڵێم

سبەی كە ڕۆژ دەبێتەوە
خۆشم و شیعرەكانیشم

بەدەستی خۆت دەسووتێندرێم و دەسووتێم

                                     1975/8/28 بەغدا

ئاوێنەیەكی شكاو

دڵدارەكەم
نەرمونیانی زۆر نەرمونیانی بەڵام ئاخ
قژت لەبەر بیلبیلەی چاومدا نەبێت

لەبەر هیچ ئاوێنەیەكی
ئەم جیهانەدا دانایات

چاوەكانی منیش هەرگیز
لەبەردەم ڕووناكی تۆدا

هەڵنەهاتووە و هەڵنایات
ئەستێرەی بەرەبەیانی
تا كرێكارە ماندووەكان

نەنوون تۆ چاوت هەڵنایات

1975/9/3 بەغدا              

خەم زەڕنەقووتەی ناو دڵمە

دڵدارەكەم
بۆ نایەیتە ناو ڕووناكی پەنجەرەكەم

تاوەكو لە ژوورەكەمدا
چی خەم هەیە دەری بكەم

خەم لەلای من چەند دەریكەی
هەرگیز كۆتایی هەر نایات

خەم لە دڵمدا هێلانەی كردووە ئاخر
ئازانم چۆن دەری بكەم

من ئەشقی تۆم و باڵندەی ڕەنگاوڕەنگی خەم
ئەشقی چاوەكانی منە

ئەگەر لە دڵی مندا نەبێت
وەك ئەوساكەی تۆم نەدەناسی
خەم ئەوها سەرگەردان دەبێت

 
                  1975/9/28 بەغدا

پایزە بارانە

دڵدارەكەم
خۆشم دەوێی

خۆشم دەوێیت و تینووێتیم
لە باوەشی تۆدا نەبێت

هەرگیز ناشكێت
خۆشم دەوێیت و دەشزانم
چەند زەویی وشكی پایزان

تاسەی دڵۆپێكی پاكی باران دەكات
سەد ئەوەندە

دڵۆپ بە تاسەوە هانا
بۆ شەقاری سینگی وشكی زەوی دەبات

خۆشم دەوێیت و دەشزانم
خۆشەویستی تەنیا گوڵێكە پڕ ڕوخساری گەرم و نیان

لە دڵی خودادا بە ئاوی
ئەوەل بارانی ساڵ ئاودراوە

خۆشەویستی منداڵێكە
دەریا لە چاوەكانیدا 

بەیانیان ئاو دەخواتەوە

             1975/10/10 بەغدا

تێكەڵبوون و جیابوونەوە

دڵدارەكەم 
كاتێك كە من بە تۆ بگەم

گشت خاڵەكان بەهێڵ دەگەن
خۆشەویستیم 

ئەو هێڵەیە
كە مەمكی زەوی

بە سینگی ئاسمانەوە دەنووسێنێت
لێكیشیان جیا دەكاتەوە

كە تاریكی شەو و تیشكی
خۆری هەڵاتووی ئاسمانی بەرەبەیان

تێكەڵاوی یەكتر دەكات
لێكیشیان جیا دەكاتەوە

كە خەون بە درەختی سەر ئەم زەمینەوە
دەبەستێت و لێكیشیان جیا دەكاتەوە

خۆشەویستیم ئەو هێڵەیە
كە هەموو شتێك پێكەوە

دەبەستێت و لێكیشیان جیا دەكاتەوە

                           1975/10/28 بەغدا

كۆتایی و گەڕانەوە

دڵدارەكەم
تۆ شەویت و من ئەستێرە و بزەی نەرمی بەربەیانم

تۆ گوللەیت و لەناو دڵمدا
جێگای خۆتت كردووەتەوە
تۆ مەرگیت و بۆ كوێ بڕۆم

هەرگیز لێم جیا نابیتەوە
تۆ هێزی بوونی و هەموو ڕۆژێكی تازە

لەگەڵ چایەی بەیانیاندا دەتخۆمەوە
تۆ ئەو ڕێیەی

كە پێیدا هاتم و پێیدا دەگەڕێمەوە
دڵدارەكەم

                         1975/11/3 بەغدا



دڵدارەكەم پایزە گەواڵەیەك نییە66 سەڵاح شوان

بەشی دووەم

گڕی ئاڵی ئاتەشگەدە

1
ئەی پێشمەرگەی ڕێگای وشكی نادیاری

ئەی خنكێندراو
لە گۆمی خوێنی پڕ گریەی

شەوی زاوا و بووكێنیدا
پاش تەمەنێكی دڵداری

چاوەكانت
دوو بۆمبایە

بە دوای گڕی ئاتەشگەدەی
زەردەشتەكەی كوردستاندا
بەبێ وچان هەر دەگەڕێت

دەستەكانت 
هێز و ویستی پاڵەوانیەتی تێدا جماوە

بە دوای عیسای
بیستەم سەدەی تێكۆشاندا

جەرگی شەیتان
هەڵدەدڕێ

 2
بەڵێ برام

برای ناو سروودەكانم
لە یاخیبوون و شۆڕش و لە مردندا

خوێنی ڕژاوی كوردستان
دەكەیتە ملوانكەی دیاری

بۆ سینگی سەوزی شاخەكان

  3          
لە یاخیبوون و شۆڕش و مەرگدا

دەم دەنێیتە دەمی
شارەكەی خۆمان
دەم دەنێیتە گۆی

مەمكە گەرمەكەی
سەر سینگی ئاسمان

یاخی لە خۆری بێ ناونیشانی
درۆی ئەم شارە

شۆڕش لە دژی مێشكی بێ گیانی
تەلیسمبەندی

دوای ئەم ئازارە
مردن لە ڕێگای

نەورۆزێكی مەست و خومار 
بۆ ئەم شار و بەهارە

                 1971/9/6 بەغدا

داگیرسانی من

كاتێك باوكم 
لە جێگای نان دەریای خەمی بۆ دەهێناین 

كاتێك دایكم 
فرمێسكی ڕەشی قەرز دەكرد لە هاوسێكان

بە كڵپەی ژانێكی خوێنین
من داگیرسام

كاتێك شاباڵی كۆترەكەی نووح پێخەمبەر 
ماندوو ببوو

بەدوای لووتكەی چیای جوودیدا دەگەڕا
بۆ ڕزگاربوونی حام و سام
كاتێك كەشتییە پڕەكەی

لە تۆفانی نەفرەتی خودادا خۆی خنكاند 
من بەڕێوە

بۆ ماچێكی سەر لێوانی خۆر دەگەڕام
كاتێك گلگامێش لە لێوی دەریای مەرگدا

هەڵتووتابوو
بۆ ژیانی لەدەستچووی خۆی

وای دەكوركان
من بە باڵای ئەژدیهای ناو گەردەلوولدا

بەرەو ئاسمان هەڵدەكشام
كاتێك دەروێشەكانی شار

تەنەكەی بۆشیان لێدەدا
بۆ مانگگیران 

من لەگەڵ فریشتەی مەرگدا
بە چەكی براكانمەوە

برا كوژراوەكانمەوە
كردمە زۆران

لە كاتێكدا پێشمەرگەكان
لە سەنگەری نۆ ساڵی ئازاركێشاندا

لە جێی فرمێسك
گوللەی خوێنینیان دەباراند

لە كاتێكدا خوداوەندی شۆڕش و ئاگر
بۆ یەكەم جار

بە هەردوو چاوەكانیەوە بووە گریان
دارتێلەكانی شەقامە ڕووخاوەكان

گڵۆپی سەوزیان هەڵدەكرد
بۆ كوێرەكان

كاتێك كە من لە دایك بووم
دارتێلەكان هێشتا لە خەو هەڵنەستابوون

دڵدارەكان لە یەكتری نەتۆرابوون
وتیان لە شاری گریاندا زەماوەندە

منیش هاتم دڵۆپێكی شەكراوی ڕەش
لە مارەییی دەزگیرانە داگیركراوەكەی خۆمدا بخۆمەوە

منیش هاتم خوێنەكەی خۆم

لەناو سووتووی ئاگری دامركێندراوی
ڕەنگ و بۆمدا بخۆمەوە

هاتم ئیتر نەڕۆمەوە
سینگ و مەمانی ئەم شارە

هێشتا جێگای دەستی منی پێوە دیارە
قژی سووری كیژۆڵەكەی باوەگوڕگوڕ

لە شەقاری گۆڕی هەزار ساڵەیەوە
دێتە دەرێ

دەست و پەنجەی شاعیرێكی لێمان دەوێ
تا بەیانی قژی بۆ بەشانە بكات و نەخەوێ

كیژۆڵەكەی باوەگوڕگوڕ
دڵدارێكم بێ دەزگیران

كۆڵان و دیوارەكانی شارەكەمان
ئەلبووم و یادگارنامەیە

بۆ ژیانی داهاتوومان
دڵدارێكم بێ دەزگیران

بەدرێژیی شەقامەكانی ناو دڵمدا
هەنگاو دەنێم

بە قووڵاییی كارێزەكانی مێشكمدا
بۆ دیارییەك بۆ دڵدارە زەوتكراوەكەم دەگەڕێم

كاروانەكەی شۆڕشی شاربەدەركراو
مەنزڵگای شەوگاری جێهێشت

بەڵام هێشتا

بۆ دیارییەك بۆ دڵدارەكەم دەگەڕێم
گەڕام ئەنجام

سەرسام ڕامام
ئەشكەوتەكانی كوردستان هەمووی گەڕام

سەنگەرەكانی پێشمەرگە كوژراوەكان هەمووی گەڕام
سەرسینگی چیا بەرزەكان

دارستانە بێ وەرزەكان هەمووی گەڕام
تەنیا سروودێكم هێنا

ئاوازەكەی لە خەم و ئازار و نەورۆز یاخی دەبێت
هاوار دەكات

هێشتا گۆڕی شەهیدەكانی كوردستان
لێوی بەخوێن سووركراوی

چاوەڕوانی ماچی دەمی تفەنگێكە
چاوەڕوانی تەقینەوەی گوللەیەكە

چاوەڕوانی ڕەهێڵەیەكی ئاگرە بیشواتەوە
چاوەڕوانی ئاوازەكەی جارانمانە

بۆ كۆشی خۆی بیباتەوە
بڕنەوەكان

بۆ تاكە گوللەیەك دەگرین
دەگرین بۆ دەست و مەچەكی خاوەنەكانی جارانیان

خۆزگا گوللەیەك بوومایە
لێوی وشكی تفەنگێكم تەڕكردایە

باوەگوڕگوڕ

بۆ لای من هاتووە بۆ گڕ
خۆزگا چیلكەیەك بوومایە

گڕم لە خۆم بەربدایە
تێنووێتیی باوەگوڕگوڕم بشكاندبووایە
چاوەكانم دوو كۆتری باڵ نەخشینن

هێلانەكەیان ڕووخاوە
ئەو نامەیەی بۆ یارەكەمم ناردبوو

هێشتا هەر لەلایان ماوە

          1972/2/12 بەغدا

پەنجەرەیەكی خۆرنشینی

پاش سیانزە ساڵ بیرچوونەوە
بێ ئەوەی كۆڵانەكەتان

یان دەرگا و بەر ماڵەكەتان
بەبەر چاومدا ڕاببوێرێت

بێ ئەوەی پەنجەرەكەتان
بۆنێكی سینەی كاڵی تۆم

بۆ بنێرێت
بێ ئەوەی ناوە خۆشەكەت

بۆ جارێكیش بەر گوێم كەوێت
بێ ئەوەی بێیتەوە یادم

لە خەیاڵێك یان خەونێكدا
پاش سیانزە ساڵ بە دواوە 

وا تازە لە بۆشایی شەودا
چاڵیی گۆناكەت جێ دێڵی

تامی لێوە ساكارەكەی منداڵیتیم
بە گەرمی و شیرینی جاران

لەگەڵ هەناسەی بەیاندا
وەكو باران

بەسەر لێوی هەڵقرچاومدا دەبارێنی
لەرەی سینە تازە پێگەیشتووەكەتم

پاش سیانزە ساڵ بۆ دەهێنی

ماچی ئەو دوو لێوەی جاران
كە بە نەرمونیانی ماچیانم دەكرد

تازە دەیهێنێتەوە خەونم
تامی ماچی كۆرپە كچێك

كە زۆر لەوەی جاران بچێت
ماچی گۆنا و چەناگەی چاڵ

بۆنی مەمەی سەر سینەی كاڵ
پاش سیانزە ساڵ

لەگەڵ شوێنپێی كۆچی شەودا
بەسەر گیانی

بێ بارانی دڵداریمدا دەبارێنێت

            1968/11/21 كەركووك

كامی دڵ لە یادگارێكدا

ئەمڕۆ لە تیشكی جوانی ئاشقە نامرادەكان
پەیكەری لاویم دەتراشم

لە نیگاری
وەك بەهاری

پڕ ڕەنگیان
بادەی دوێنێی ورد و خاشم

پڕ دەكەمەوە دیسان
پێكی گەنجێتیم

هەتا میوانم بێ نیسان
منی هوزار

گڕی جوانیت چووەتە خوێنم
هەزار بەهار

بۆت دەخوێنم
بۆ یادگار

خرپە و تەزووی قووڵایی دڵ
قوڵپ دەدا بە گەرمیی نیگات

چاو داخستنی بە شەرمت
بە گوشینی دەستی وەكو دڵی نەرمت

هۆشم خۆشم ئاوا دەكات
كاتێك كیژۆڵەی شەو بە نازەوە

دەست دەخاتە دەست خۆری چاوەڕوان

سرووشت بە لێوی پڕ ئاوازەوە
بە نەوای بەهار

دەیانباتە ناو پەردەی ئاواتی كپی شەوەوە
ئیتر چاوانی تەلیسماویی تۆ

بەدەم خەوەوە
بۆ شەوی مەستیم دەبنە ڕووناكی

هەموو ئەستێرەی شاباشكراوی سەر بووكی سرووشت
ورد بێت یان درشت

لەناو چاوانی
وەكو دوو بادەی مەیی ئاسمانیی

تۆدا دەژمێرم
سكاڵای ژینی نوێم بەبێباكی

دەكەمە بەستەم
بەم دڵە ناسك و مەستەم

بۆ یادگاری
تۆ گوڵاڵە و منیش هوزار

بۆت دەخوێنم
هەزار بەهار

یادگارنامەی ساڵانی ژین
پەڕە پەڕە بدە بەربا

لە دڵی بە برین كێڵراومدا 
بە دوو پێی بچووك و ناسك

وەكو ئاسك 

بە ڕەوتی سووك
بە سەر پەنجەی نەرم و جوانت

بە سەر پەنجەی گەرم و جوانت
بە نازی بووك

زام بشێلە تەختی كە دڵ
هیوای وەكو خەندەی گەشی سەر لێوانتی

تێدا بچێنە
وەك گوڵاڵەی ئەوەل بەهار و میوەی سەر لك

بە شەرابی ئاگرینی سەر گۆنای چاڵ 
ئاوی بدە تا وەك هوزار

بۆ یادگار
بە كامی دڵ بۆت بخوێنم

هەزار بەهار
وەرە لە گەڵمدا با بڕۆین

وەكو دوو پەپوولەی بەهار
بۆ ئاسمانێك
بۆ جیهانێك

پڕ بێ لە گوڵی بۆندار و ئارامی گیان
بۆ ئاسمانێك

شەوانی 
ئەستێرەی زیوین پەخش بكات بەسەرماندا

تریفەی مانگ لەبەرماندا
بە كەشتیی پەڵە هەوری خاوی بەفرین

بمانگێڕێت لە سەیرانی
یەكەم مانگی جووتبوونماندا
من شیعرت بۆ دەڵێم و تۆش

وەكو هوزار
بە دەنگی خۆش

بۆم بخوێنە هەزار بەهار
بۆ یادگار

ئەی فریشتە داستانی ژیان
كە هاتیتە دەرگای پەرستگای ڕووناكی پژێنم

هەزاران مۆم 
هەزار بخوور

هەڵكرا لەسەر ڕێگاكەت
وەك ئەشقی تازەم گەرموگوڕ

تا شایانت بێ جێگاكەت
تۆی میوانە

تەختی یەزدانی جوانییە ئەم وێرانە
خەونی شاعیری گەرم و ڕەنگینت بۆ دەكەمە فەرش
هیوای زێڕین و زیوی فرمێسكی كۆمەڵبووی ساڵان

گشتی بە تاڵان

لەبەردەم پێتدا من دەیانكەم پەرش
نوێژی تازە

بە دەنگێكی ئاسمانییانەی پڕ ئاوازە
منی هوزار

بۆت دەخوێنم
هەزار بەهار

بۆ یادگار

                 1969/5/25 كەركووك

خاوبوونەوەی پێڵووی مێژوو

بەسە 
پەڕی ڕەنگاوڕەنگی داڕزاوت

هەڵوەرێنە
بە خوێنی خۆری سەربڕاو

لە قرچەقرچی هاویندا
پێستی سوورت بسووتێنە

بە ئاگری
ناو ئاگردانی برینی چەوساوەكان

بەفر و زوقمی
سەر پێڵووی لە خەونی ڕەشدا خنكاوت

بتوێنەوە
بەسە ئیتر

چاوی ژەنگاویت هەڵبێنە
ئەو كێوەی بەفری پێش مێژوو

بەستوویەتی
ئەو كێوەی ژەهری ئەژدیها و لاشەی مردوو گرتوویەتی

هەڵی كەنین
بێڕووخێنین

تا تیشكی دەست و پێ بەستراو
بگاتە دەروازەی جیهان

تێكڕا دەست دەینە بێڵ و پاچ
كوێرە بیرەكان بە جارێك

پڕ كەینەوە
كۆشكە داڕووشاوەكانی

شارەكەمان
بڕمێنین و لە نوێ دروستی كەینەوە

                             1970/4/8 بەغدا

لە پێناو خۆرێكی تەنكدا

من و مانگ و ئەستێرەكان
كەوتووینە دوای

ئەو ئاسۆیەی خۆری خنكاند
ئەو ئاسۆیەی چنگ لەسەر شان

ڕاومان دەنێت
ڕاوی دەنێین

ئەو ئاسۆیەی لەوساوەی هەم
هەر وەهایە

هەنگاوێك بەم لاوە نایە
ئەی ئاسۆی خۆڵەمێشینی

سەر گلێنەی چاوی پڕ خەم
ئەو خۆرە ژێر دەستەش بخۆ

بۆ هەر كوێ چووم و هەر چیم وت
وەكو ئەڵقە دەورەی لەشم دە و بمخەرە ناو

تاكو بۆنسۆ
لە بەفری چلەی زستاندا

بتوێتەوە

با نەمێنێت لە نێوان مان و نەماندا
من ئاگری گڕ و كڵپەدارم دەوێ

خۆری تەنك و هێمنم دەوێ
سا وەكو كۆت لە ملمدابە

تا ژەنگ دەگریت و دەڕزێیت
ئەوسا پڕ بە پێ ڕا دەكەم

بۆ ئەو شوێنەی خۆم دەمەوێ

     1970/4/14 بەغدا

داستانی فریشتەیەك

فریشتەیەكی سەرتاپا لە خوێن
بە ناخی جەرگی شەوی مەییودا

هەر دێت و دەڕوات
نووكی شاباڵە ئاگرینەكانی

بۆ لێوی وشەی
شەفەقی گەشی ڕەنگ ئەرخەوانی

كردووەتە هەوێن
هەنگاوەكانی

كەوتوونە پێشی و دەڕۆن بێ سنوور
شەختەی ڕزیوی ڕێگای شاری دوور

ڕێگای سەرەو ژوور
بەپێ دەشێلێت

خۆری تۆزاوی دەكاتە بۆمبای
وشەی باوەڕ

لە بنتە مەڵێ ڕەشەبای خەست
ئاگری دەدا

دێو و درنجی كەڵەكەكراوی
ناو گۆڕی پیسی مینا ژەنگاوی

دەورەیان داوە
تا هەڵی لووشن هەتا شەو ماوە

كابرا كوێرەكەی بەر دەرگای مزگەوت

ئەو ڕێچكە خزەی پێ نیشان دەدات
كە وشەكانی زەردەشتی لێ كەوت

بەڵام فریشتەی 
گۆشەكراوی شۆڕشگێڕێتی

بتی كرمۆڵی ژەنگ لەبەر كردووی
كۆنە پەرستگای باپیرەی مردووی

چاو هەڵدەكۆڵێت
تاكو ئەو شەوقە دروستكراوە

دەربهێنێ 
كە لەناو چاوانیدا خۆی مەڵاس داوە

داخی كوشتنی كۆرپەكەی مەزدەی 
پێ دەربهێنێت

شوورەی ناسۆری شەو بسووتێنێت
بت و بتخانە دابڕووخێنێت

چونكە بە تەنیا هەر خودایەك هەیە
بڕوایەك هەیە

فریشتەی بەخت و بەخشندە
بەڵێنی داوە

ئەو ڕێگاوبانە بپێچێتەوە
ئەوساكە بەرەو ئاسمانەكەی خۆی

بگەڕێتەوە
داستانەكەشی لە لاڕێگادا

سەوز دەبێتەوە

هەرچی منداڵێك شەوی لێ داهات
لەبەر خۆیەوە دەیخوێنێتەوە

دەڵێ جاران 
جارانی زوو

هەزاران ساڵ بەر لە مێژوو
پێخەمبەرێك هەبوو دەیوت

ئەو خوداوەندەی دروستت كرد
ئەگەر هات و مرد

بیكە بە پرد

         1970/8/3 بەغدا

گەشتێك بە لێواری تینووی مەرگدا

بە ئاو لەسەر گڕەی هاوین
نووسیم من هەم

هەزار من هەم لەودیو سنووری دوێنێوە
بە چەشنی تەم 

ڕەش و ئاڵۆز وەك خەونبینین
تێكەڵ بە تۆزی پێكەنین

با هاوردی
بە دەنگێكی لینجی تاریك

یەك لە دوای یەك
پێیان وتم وا تۆش مردی
دەماری ناو لەشم هەموو 

لێوی بۆ ژیان زۆر تینوو
لەجیاتی خوێن

پڕ زووخاوی مەرگی ڕەش بوو
ئای بۆ گوللەیەك بۆ سینەم

گشت خوێنی ڕەشهەڵگەڕاوی
ڕەگ و ڕیشەی داڕزاوی
جەرگ و دڵم لە ناخەوە

هەڵتەكێنێت



91 سەڵاح شواندڵدارەكەم پایزە گەواڵەیەك نییە

تا قوڕ و لیتاوەكانی
كوندڕە ڕووخاوەكانی

پێرێ و دوێنێ
بە ئاودامانی لەشمەوە بسووتێنێت

ئەوسا بچمە ناو دنیایەكی تازەوە
بێ كۆت و زنجیری زێڕین

بێ پشكۆی ئەشكەوتی برین
بێ فرمێسكی قەتیسماوی

چاوی گرین
لەگەڵ گرمەگرمی هەوردا

لەگەڵ گەردەلوول و بادا
لەگەڵ شنەی 
پڕ لە ورشەی

ئاوازی ناخی دەروونمدا
لەگەڵ ملوانەكەی پێچ پێچی

خوار و خێچی
سەر سینەی سەوزی چیادا

لەگەڵ شەپۆلی گزنگی
وەك ئاورنگی

سەر ڕوومەتی گوڵ و گیادا
بێم و بچم

دنیایەك پڕ لە جوانی بێت
دنیایەك پڕ گۆرانی بێت

بۆ هەر كوێ چووم و هەر چیم وت
كەس نەبێت چاوی مۆڕی بت

وەك ژیلەمۆی ناو خۆڵەمێشی نیوە شەو
بە باوەشێنی تاوانی

پیرێژنی چاو پڕ لە جادوو
زەق كاتەوە و بمتۆقێنێت

   1971/1/1 بەغدا

 



93 سەڵاح شواندڵدارەكەم پایزە گەواڵەیەك نییە

بۆ ئافرەتێكی ڕووخاو

وەرە ژوورەوە لەگەڵمدا
دەرگاكەم خڕ لەسەر داخە

با بە تەنیا
با بە تەنیا هەر بۆ من بیت

جێگاكەت هەر بۆ من ڕاخە
چ ئازارێكم تێدا ماوە

هەموویم لە گیان دەربێنە
بە گوشینێك

تۆڵەی تینووێتیی تەمەنم لێ بسێنە
بە مژینێك

دەزانم تۆش هەر وەكو من
پەروەردەی مەمكی گرینی

تۆش فرمێسكی
تۆش برینی

تۆش وەكو من 
وەكو یەزدان

خۆشیی بێهوودە دەفرۆشی
بە لەتێ نان

ژانی درەخت دەچێژی
خۆشی لە توێی

نوێنی شەودا دەنێژی

تۆ دایەنی گشت شەوێكی
تۆ دڵداری هەموو بێ خۆشەویستێكی

تۆ بۆ شەوی سووری هەموو
ڕێبوارێكی ئەم شەوگارە
مێزی ڕازاوەیت و پێكی

خۆزگا بارانێك بوومایە
بڕژابوومایە بەسەر تۆدا

بڕژابوومایە بەسەر ناوتدا
بەسەر قژی ئاڵۆزاوتدا

بەسەر پێتدا
بەسەر ئازاری ناو جێتدا

بەسەر دەست و دەموچاوتدا
بەسەر دامێنی سووتاوتدا

خۆزگا كراسێ بوومایە
گاز و نوقورچی ئەم شارەم

لەسەر لەشت نەهێشتابووایە
خۆزگا هەزار و یەك خۆزگا

تاكە كڵپەیەك بوومایە
بۆ سووتانی هەموو گوناهێكی لەشت

بۆ داگیرساندنی مۆمی
پاشماوەی تەمەنی ڕەشت

              1971/2/7 بەغدا

یاخیبوونی شیعرێكی نەفرەت لێكراو

ناودارەكانی شارەكەم
زیندانەوانانی دڵی دڵدارەكەم

لە داخ ئێوە
ڕۆژی هەزار 
وشەی ئازار

لەناو دڵمدا دادەكوترێت
ڕۆژی هەزار
جووتە دڵدار

لە چوار مێخەی دەروونی سووری من دەدرێت
ڕۆژی هەزار
چاوی بێدار

بە نینۆكی كڕنۆشبردن كوێر دەكرێت
ڕاوكەری ناو گۆمی لێخن
هەموو ڕۆژێ هەزار باڵدار

لە بەهاری گیانی مندا دەخنكێنێت
شەمشەمەكوێرەكەی دوێنێ

ڕۆژی هەزار
پەپوولەی ئاواتی شیرین

دەتارێنێت
هەموو ڕۆژێك داری ئازار

سەد گۆپكەی خەمم بۆ دەگرێت

لە ڕۆژێكدا هەزاران جار
شیعرەكانم لە بەیاری بێدەنگیدا

گۆڕ دەكرێت
كەی بێ باران

بارانێكی ڕاستەقینە
بەر لە ئاسمانی شین بگرێت

               1971/5/16 بەغدا

ژیان لەگەڵ گیڤارادا

لەگەڵتدا دەژین
لەگەڵتدا ڕێگای هات و نەهات دەگرین

لەگەڵتدا شەوی پایزان دەبڕین
لەگەڵتدا مەمكی ئازار دەمژین

لەگەڵتدا بەدڵ فرمێسك دەڕێژین
لەگەڵتدا دەژین

لەگەڵتدا چاوی پڕ لە دڵداری
دەبڕینە چاوی كچی خۆری سوور
لەگەڵتدا لێوی تینووی بەختیاری

دەنێینە كانیی بەهارێكی دوور
لەگەڵتدا شەوی بارانی ڕەش و بریسكەی ناسۆر

بە ڕێچكەی خزدا
بەو شوێن پێیەدا كە خوێنی تێ زا

دەڕۆین بەرەو خۆر
لە چاوەكانتدا

هەموو ئەستێرەی ئاواتی مرۆڤ
یەك یەك دەژمێرین

بڕۆ بە تەنیا
ئەوا سێبەری ئاوریشمینی مەرگێكی شیرین

بەرەو ڕوومان دێ
ئێمە ڕاهاتووی شاری بێ دڵان

ئێمە تەزیوی بەر بەفر و باران
بارانی درۆ

كەی كوا دەتوانین بگەینە لای تۆ
كەی كوا دەتوانین

جەرگی ئەم شەوە خەستەی سەر دڵمان
بە دڵۆپێك خوێن دابگیرسێنین

چونكە فریشتەی شۆڕشی خوێنین
لە گۆرانیی سەر زمانی لاڵمان

لە فرمێسكی سووری گریانی تاڵمان
شتێك تێناگات

             1971/11/23 بەغدا

شەو و ئەستێرە ژماردن

كاتێك كۆرپەی بەختیاریی دڵ
لە كەناری دەریای ژیندا

یاری دەكات
شەپۆلی بێ ئامانی خەم

شاڵاوی ڕەشی بۆ دێنێت
كاتێك بیری شیعر خوداینم

لە نیوە شەوان بە دواوە
بۆ دوو چاوی وشەیەكی
وەك چاوی تۆ دەگەڕێت

یاساوڵەكانی بەربەیان
دەرگای خۆری لێ دادەخەن

لەو كاتەدا
تەنیا هەر یادگاریی تۆیە 

دڵم پشتی پێوە دەدات
تەنیا تیشكی شەوانی دوێنێ و پێرێیە

دڵەكەم هانای بۆ دەبات
شیعرەكانی ئەمشەویشم

لە ئاسمانی بەخشندەی باوەشی تۆدا 
ملیۆنەها مانگ و ئەستێرەی ڕەنگینم

بۆ دەژمێرێت
یەك دنیایەك ئاگری ئارەزووی دڵی

پڕ مووچڕكەم بۆ دەنێرێت
دوێنێ و پێرێ

كێ دەزانێت بزەی سەر لێوەكانی تۆ
كەفوكوڵی هەزار بەهارەی خنكاوی

ئارەزووی من
چۆن تێكەڵی یەكتر دەبوون

لافاوی ڕووبارە وشك كردووەكانی تەمەنم
چۆن لەگەڵ نەرمە گیای لەشی 

هەرگیز وشك نەبووی تۆدا
تێك هەڵدەچوون

تێنووێتی خەمی تەمەنم
چۆن تێكەڵی پێكە هەمیشە پڕەكەی

لێو و مەم و باڵات دەبوون
وەك باران و زەویی پایز

تێكەڵ دەبوون
هەزارەها درەختی سوور 
پاش وشكبوونەوە دیسان

لك و پۆپیان دەكردەوە
لەناو كڵۆبەفری زستانی ساردەوە

سەوز دەبوون
سەر لە نوێ تێهەڵدەچوونەوە

لە تەنووری داخراوی دەروونمدا
هەرچی هەبوو لە تۆ دەچوون

كچی خەیاڵە گەرمەكانم 
هەرچی سۆزی جیهان هەیە

چی ئاگری نەورۆزی كوردستان هەیە
وا لەلای تۆن

چی پێكەنین و ژان هەیە
هەرچی نهێنییەكی ناو

تەلیسمبەندی ئەمڕۆكەی جیهان هەیە
چی ئارەقی ماندووبوون و كانیاوی كوێستان هەیە

لە دنیادا
چی شیرینی و تاڵییەكی ژیان هەیە

وا لەلای تۆن
بۆیە منیش دەمەوێت ببمە مەلێكی بێ باڵی ناو 

دارستانی دامێنی كەژ و كێوی تۆ

           1972/2/11 بەغدا

نامەیەك بۆ ئەوبەری دەریا

خۆشەویستە دێرین و دێرینەكەم
پشكۆی گەشی برین و برینەكەم

من كانییەكی لەسەر پێم
بە ئاگری لێوەكانی تۆ دەتەقێم

خەمی چاوانی هەڵاتووم
وەك گەواڵەیەكی تیزاب

بەسەر هیوای قەتیسماوی چاوی ژاندا
دەبارێنم بەناو دڵی كپی شەودا

بەناو نوێنی بێ خرپەی چاوی خەودا
ئاگری شۆڕش دەڕێژم
بەسەر دڵی نەتەقیوی

تەمەنی مەرگی تووڕەمدا
وا بۆ لای تۆ گوزەر دەكەم

تۆش سینە سەوزەكەی خۆتم
لەبەردەمدا بۆ بكەرەوە

بۆ كۆشی خۆتم بەرە
تاكو منیش بە جامی مەرگی سوورەوە

بۆ ناخی دیوی ئەودیوی
نەتەزیوی

دڵەكەت بێمە ژوورەوە
         1972/4/4 بەغدا

سووڕانەوەی گشت شتەكان

ئەگەر جۆگەكان
لە شەوی خۆشەویستیدا

بەڕووتی تێكەڵ بە لەشی یەكتر نەبن
ڕووبار نابێت

ئەگەر ڕووبارەكانیش خەمی
دڵیان بۆ یەكتر هەڵنەڕێژن 

نەڕۆنە ناو نوێنی شینباوی دەریاوە
دەریا چۆڵ و وشك دەمێنێت
ئەگەر دەریاش وەك پەپوولە

باڵ نەگرێت
پۆل پۆل بەرەو ئاسمان نەڕوات

هەور دەستی ناگاتە مەمكی چیاكان
ئەگەر هەوریش حەز

لە شەقاری لەشی وشكی زەوی نەكات
باران نابێت

كانی و جۆگا و ڕووبار نابێت
دەریا نابێت

بازووی هەموو دەریاكانی ئەم جیهانە
ناتوانێت ئاو لە لەشی جۆگەلەیەك یان

كانییەك جیا بكاتەوە
بەڵام كاتێك جۆگەلەیەك
ڕێگای دەریا دەگرێتەبەر

ناوی خۆی بیر دەچێتەوە

             1973/6/3 بەغدا

تێكهەڵكێشراوەكان

ڕەشەبا لەناو ڕیخۆڵەی هەزار مێردی مێشكی مندا 
ڕاوی ترسنۆكێك دەنێت

دەرگای ئەشكەوتەكانیشم لێ داخراوە
دیوارەكان لینجن وەكو
ئەو مردووەی نەنێژراوە

هەر هەنگاوێك كە پێم دەینێت
هەزار لاشەی بێ گۆڕم لێ هەڵدەسێنێتە سەرپێ

دەست درێژ دەكەم دەستی خۆی
وەكو بزمار دەچەقێتە ناوچەوانم

دارتێلەكان لەسەر سینگم چۆپی دەكەن
ئەمشەو شەوی زەماوەندە و چاوەكانم

شاڵاو بۆ بنمیچەی خەونی هەزار ساڵەی
لەشم دەبەن

دەنگی شەبەق لە گوێمدا دەزرنگێتەوە
هەرچەند دەكەم لێی تێناگەم

فەرمانڕەوای گەورەی شارە
خوێنی شاعیرێكی دەوێ

لە مۆزەخانەی گشتیدا شمشێرەكەی
ژان داركی لێیان دزیوە

ڕەشپۆشەكان سەر پردەكانیان تەنیوە
دەڵێن كێ مەلە دەزانێت

با بەناو ئاوی لێخنی ڕووباردا بپەڕێتەوە
لەو بەرەوە

نان و ئاو و خۆشی ژیانیان پێدەبەخشێت
كاسە سەرە ونبووەكەم 

باڵندەكان هێلكەیەكیان تێدا كردبوو
هەزار ساڵ بوو چاوەڕوان بووم هەڵی بێنن

تا بەبێ سەر نەگەڕێمەوە بۆ ناو شار
كە هاتمەوە یاساوڵەكان

دیسان شاربەدەریان كردم
چونكە یاسا ڕێگا نادات

هێلكە لەناو كەللە سەردا هەڵگیردرێت
بەڕێوەبووم

شەمشەمەكوێرەیەك هات و دەمی خستە مێشكمەوە
شوێن پێكانم هەر وەكو قیڕ

دەنووسان بە ژێر پێمەوە

تا دەهاتم لە خۆم دوورتر دەكەوتمەوە
تا ئێستاكەش هەر هەنگاوێك كە من دەینێم

لە خۆم دوورم دەخاتەوە
بەرەو ناو ئەشكەوتەكانی چیای شەوم دەباتەوە

تا ئێستاكەش هەر دوو دەستم درێژ دەكەم
تا لەو سەری كۆتایییەكانی دنیاوە بە یەكتری دەگەنەوە

بەڵام هەر هەنگاوێك دەینێم
لە بەرزایی هەزار ساڵە ڕێوە 

بەرم دەدەنەوە

   1973/7/8 بەغدا

بەشی سێیەم

كۆچێكی بێ سەروشوێن

گەڵایەكی خەمباری دەم 
ڕووباری بەفراوی مەرگی

دەڕۆیت و ناگەڕێیتەوە
لە بیابانێكی وشك و برینگی ناولەپی شەودا

كەس ناناسیت و كەس ناتناسێ و بیرم دەكەی
بیرم دەكەیت و بیرت دەكەم و هەر شەوەی

لە قوژبنێكی تاریكی
مەیخانەیەكی بەغدادا

دەخۆمەوە و باست دەكەم
باست دەكەم و دەگریم و دەخۆمەوە

تا لە بیرم دەچێتەوە
لەناو بەفردا

لەبەر زریانی هەناسەی ساردمدا دانیشە و مەڕۆ
لەبەر هەتاوی هاویندا

لەناو گڕی گریانمدا دانیشە و مەڕۆ
تۆ ئەستێرەیەكی كزی

دەست بۆ خۆری
وەڵامی گشت پرسیارەكان درێژ مەكە

ڕێگا خزە
ئەگەر دەشڕۆی جێم مەهێڵە

نێرگزێكم

دەتوانی بمدەی لە یەخەی
بە ئاوی خۆر نەشۆراوت
ئەسپەكەت شارەزا نییە

توێشەبەرەم و بمبەستە پشتی خۆت و جێم مەهێڵە
بمبە لەگەڵ خۆتدا بمبە

بۆ شەو و تاریكیی ڕێگات
چرام و هاودەمی ڕێگام

جێم مەهێڵە
خەم و مەیخانەكان و خۆر

بەجێ دێڵم
بمكە بازیبەند و بمكە قۆڵی خۆت و جێم مەهێڵە

دەڕۆم و دەگەڕێمەوە
هێشتا دەریا

ناتوانێت سەر بەرەو لووتكەكان هەڵگرێت
ناتوانێت دوای

پەڵە هەورێكی پەرەوازە بكەوێت
دەڕۆم لەگەڵ هەوردا دەڕۆم 

لەگەڵ باراندا دێمەوە
دەڕۆم لەگەڵ خەمدا دەڕۆم

لەگەڵ گریاندا دێمەوە
گشت هاتنێك ڕۆیشتنەوەیەكی بەدوایە

دەڕۆم لەگەڵ خۆردا دەڕۆم
خۆر جێگای بەرزە

تۆ هێشتا مەلێكی بەرزەفڕ نیت
دەترسم ڕەهێڵەی خەم 

ئەم بەهارە
پەڕ و باڵت تەڕ بكات و پەكت بخا و نەتبینمەوە

جێم مەهێڵە
خۆشەویستم ڕووبارێكی بەهارەیە

دڵیشم دەكەمە پاپۆڕ
بۆ لووتكەی كام چیات دەوێ

سەرت دەخەم
جێم مەهێڵە

دڵمت بۆ دەكەمە چەتری
خوێنینی مەمكی شەوگار

لە دابارینی ئەستێرە و سەرمای شەوانی سایەقە
دەتپارێزم جێم مەهێڵە

جێم مەهێڵە
بارانم و بۆ هەركوێ بڕۆیت

دەتوانم لێوی غەریبی و نوێنی تەنیاییت بۆ ئاوڕشێن كەم
جێم مەهێڵە

دەڕۆم و ناگەڕێمەوە
خەمی خۆت بگرە باوەش

بیلاوێنەوە و بیمژە و خۆشت بوێ
خۆشم دەوێ

من خەمی خۆمم خۆش دەوێ

خەم میوانی ئازیزی شەوی پایزە
بە درێژایی گشت شەوەكان

بۆم دەڵێت و بۆی دەڵێم
خەوم نایە و خەوی نایەت

خەم دۆستی شەوە و دڵدارمە
تا بەیانی سەری دەكاتە سەر دڵم

بەڕووتی لەگەڵمدا دەنوێ
خۆشم دەوێ

من خەمی خۆمم
خۆش دەوێ

          1975/11/11 بەغدا

چرۆی بەفر

هۆ لەیلێ لەیلێ لەیلەكەم
تاكە جارێك پێت گەیشتم

نەتهێشت خەمی پەرێزەكانت گوڵچین كەم
نەتهێشت بارانی ئارەزووم 

تاوێك بە ئاودڕە نەرمەكانی لەشتدا
شۆڕبێتەوە

لكەكانی مانگ و ئەستێرەت بۆ بگرن
لە لێواری وەرزی زایینی گولێلكی كانیاوێكدا 

ماسی هەموو
گڕستانەكانمت لە كۆشی وشكتدا

خەو لێ خست
سەرمت خستە سەر تاشەی بەردەكەی سیزیف و بەجێت هێشتم

جێم دەهێڵی و خەم دەبینم
تا بەفر و سەوزە گیا لەسەر

لەشم شین نەبێت هەڵناستم
خەو دەبینم تا ئەستێرەی خەونەكانم

لە پێڵوومدا گوڵ دەكات
چلوورەی سوورت بۆ دەگرێ

ئەوسا دەبم بە مەزاری پەیمانی پیرۆز و پیران
كیژۆڵەكان دێنە سەرم
مراز دەگرنەوە و منیش

لە باڵاكەت نامراد بووم
لەیلە بێ نازەكەم لەیلێ

ئەوەن خەونم بینی تاكو
هەردووك بووینە دوو ئەستێرە

هەژارەكان
هەموو ساڵێك لەو شەوەدا

تا بەیانی
چاوەڕوانی
لە یەكدانی

ئێمە دەكەن
ئێمەش دوو قۆڵی درەختی ئەستێرەكانین

بەیەك ناگەین
شەو و ڕۆژین

بە دوای یەكدا دەخولێینەوە
بە یەك ناگەین و نامرین

ئەستێرە چاو خومارەكەی
ناو كۆشی ئەسپی ئارەزووی

خۆت دەزانی 
هەر كەسێ مەرگی ئاگری

لەناو دڵدا هەڵگرتبێت
خەوی نایات و ناخەوێت

خۆت دەزانی ماسیی گریانم تا وەكو
ترسی وشكبوونی خاسەی لە دڵدا بێت

لە داكردنی فرمێسكی خۆی ناكەوێ
یەخەی كانیی

ناو مەمانی
كچۆڵەی خەم بەرنادات و داناكەوێ

خۆت دەزانی
گەواڵەی پەڵە هەورێكی

پایزانە نیم تا وەكو
دابكەم و بڕۆم و نەگەڕێمەوە

   1976/3/28 بەغدا

پڕۆمیسیۆس سەیری ئاسمان ناكات

لەناو خەمی هێشتا كاڵی ئەم وەرزەدا
دادەنیشم
چاوم لێیە

چۆن دەكرێمە ناڵی سووری
ئەم شەوگارە

دەنرێم بە پێڵاوەكانی هۆلاكۆوە
هیچ دەنگ ناكەم

لەناو وشەی
سەرەتای گشت وشەكاندا
سەر دەخەمە سەر ئەژنۆم

سەیری هیچ لایەكم ناكەم 
شەو دێ و دەڕوات

ڕۆژ بە دوایدا
خەو دێ و دەڕوات

خەم بە دوایدا
دێت و ئیتر ناڕواتەوە

سەرم بە دوای خەونەكانیدا
دەڕوات و ناگەڕێتەوە

دەستی ڕاستم
بە دوای سەرمدا دەنێرم

ناگەڕێتەوە
چاوەڕێم

گڕی ئارەزووی بیابان
یاری بە لەشی خاوم دەكات

هیچ دەنگ ناكەم
بێ دەنگ مەبە

لەم شەوە ڕەشەدا سوارێك
ڕەشپۆش و ڕەش

بە ئەسپێكی ڕەشەوە تاوت بۆ دەهێنێت
بێ دەنگ مەبە

ئەگەر بێ دەنگ بیت
شار چۆڵ دەبێت و خۆڵی مردنی بەسەردا دەڕژێت

ئاو ناگاتە ئاسیاوەكان
ئاو ناگاتە لێوی وشكی نازدارەكان

 بێ دەنگ مەبە

           1976/4/21 بەغدا



119 سەڵاح شواندڵدارەكەم پایزە گەواڵەیەك نییە

گشت شتەكان بسڕەرەوە

كچۆڵەی زریانت دیوە 
چۆن سوخمە و ژێركراسەكەی

لەسەر بەفر هەڵدەخات و خۆی دەكوژێت
كاروان مەكە

كاروان مەرگە و مانەوەشت دیسان مەرگە
كاروان مەكە

زەردووی دارستان خوێنەكەت دەفەوتێنێت
  لە جێگاكەی خۆتدا كپ بە
تا ئەم خولەش تەواو دەبێت

ئەوساكە دەگەڕێینەوە
دەگەڕێینەوە و منداڵیی

لە پەڵەیەكی ڕووناكدا هەڵدەگرین
گەورەی دەكەین

تا دەبێتە دەریایەك لە گلێنەدا
یان دەبێتە خاڵێك لەناوكی لەزەت

كاروان مەكە چونكە مانگ ئا لەم شەوەدا
خۆی لەسەر درەختی خەمی پەمەیی ڕووت دەكاتەوە

ئەوسا ئێمەش بڕیار دەدەین 
بمرین

یاخۆ نەمرین
گشت شتەكان بسڕەرەوە



دڵدارەكەم پایزە گەواڵەیەك نییە120 سەڵاح شوان

ئەوسا سەیری خۆت كە بوویتە بە گشت شتێك
تێكەڵی ئاورنگی خەونی بەیانیان دەبیت و دەریا شەق دەبات 

دەنگی دڵدارەكەتت بەرگوێ دەكەوێت
لە بازاڕی كۆیلە فرۆشانەوە بانگت لێ دەكات 

كاروان مەكە
كاروان مەكە

  دەسا ئەی بەنەوشەی سەرسام
  با پیس نەبیت بگەڕێرەوە ناو دڵی سەهۆڵبەندان 

  چونكە گەرما گیان و لەشت بۆگەن دەكات 
  لە بیریشت نەچێت زەوی خولێكی تریشی ماوە 

  خەم كۆترێكە گشت ڕۆژێك سێ جار 
  بە خوێنی بەفرەكە خۆی دەشوات و بەفرەكەش ناتوێتەوە

                                                             1976/6/6 بەغدا

گریان ئاورینگی بەیانە

ئەوە دەستم
ئاوەڕۆی فرمێسكەكانتی تێدا هەڵدڕە

تا بەر نەگرێت بەری مەدە
ئەوە چاوم

بیكە مەیخانەی شەوانەی
گشت ماسییە تینووەكانی

ڕووبارێكی دوورە وڵات و مەگری
ئەوە دڵم

نوێنی گشت دەریاكانی تێدا ڕابخە
بیكە ئاتەشگەدەی خەمی
گشت پیرەكان و مەگری

چاوت لێیە
ئەم ڕێگایە یەك لایییە

كە دەڕۆیت بەجێی دەهێڵی
ئیتر هەرگیز ناتوانی پێیدا بێیتەوە

چاوت لێیە ئەگەر ڕاوەستی
باڵندەیەكیت وەرزەكان

بە تەكتدا گوزەر دەكەن و بەجێت دێڵن

مەگری گریان پەپوولەیەكی ناوەختە
هەناسەی شەوێكی زستان

دەیبات و كەس نایناسێتەوە
مەگری گریان

تریفەی مانگە شەوی سارد
دڵتەنگ دەكات و بە تاریكی دادەنیشیت

مەگری گریان گەواڵەیەكی پایزە
لاشەی غەریبیت دەشوات و بێ دەنگت دەكات

وەرە با من
شوانكارەی خەمەكانت بم

وەرە با من مەلێكی بێ لانە و تاكی
هەوارگەی سینەی جوانت بم

من باڵندەم و ماسی نیم
مرواری و گەوهەرم ناوێت

ئەشقی ئەستێرەكانتم
ئەوە لێوم

نەمامی هەموو ماچەكانتی
تێدا بڕوێنە و تا بەر نەگرێت بەری مەدە

بەڵام مەگری
دەگریت و گریانی گەرمت تێكەڵ بە كەف و بە خوڕەی

تاڤگەی شیعرە ژانگرتووەكانی من دەبێت
هیچ كەسێك

نایبیستێت و لێی تێناگات
بەسە مەگری

كەس لە گریانی كەس ناگات

                   1976/8/8 بەغدا

